
ARHOLIAD AELODAETH SYLFAENOL
5 Hydref 2019
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o ran o ragymadrodd Elliw Gwawr i’r llyfr ryseitiau Blasus
Darn 2 – addasiad o erthygl ar golwg360
Rhaid dilyn unrhyw gyfarwyddiadau sydd ar y papur.
Mae 4 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.

Darn 1

Dwi ddim yn gogydd proffesiynol, dwi ddim yn ddeietegydd ac yn sicr dwi ddim yn arbenigwr ar blant.  Ond mae gen i blentyn bach i’w fwydo bob dydd, ac felly dwi’n deall yr heriau a’r pryderon sy’n dod yn sgil hynny. 

Dwi’n trio sicrhau bod fy mab yn blasu cynifer o fwydydd gwahanol â phosib, ac yn bwyta’n iach yn gyffredinol, felly dwi’n coginio prydau ffres mor aml ag y gallaf.  Trwy wneud hynny, galla i reoli faint o lysiau mae’n eu bwyta, ac yn bwysicach fyth, faint o halen a siwgr sydd ym mhob pryd.  Gall prydau parod fod yn llawn halen a siwgr, ac er eu bod yn iawn yn achlysurol, does dim i guro prydau rydych wedi eu coginio eich hun.  Wrth gwrs, dydy hi ddim yn hawdd nac yn bosib coginio bwyd ffres bob amser, ac fel pob rhiant dwi’n estyn am fwydydd cyflym pan fo amser – ac amynedd – yn brin. 

Dwi’n credu bod cynnwys plant yn y broses o goginio yn bwysig dros ben.  Gadewch iddyn nhw helpu hyd yn oed.  Dwi’n gwybod bod hynny’n golygu mwy o lanast, a mwy o amser fel arfer, ond trwy fod yn rhan o’r broses byddan nhw’n llawer mwy awyddus i fwyta’r bwyd. 

Mae fy mab wedi bod yn ‘helpu’ yn y gegin ers ei fod yn fabi.  Dim ond gwylio i ddechrau, ond gam wrth gam mae wedi dechrau pwyso a chymysgu, tywallt a thorri – erbyn hyn mae hyd yn oed yn defnyddio cyllell finiog, dan oruchwyliaeth. 

Darn 2
Arafwch er diogelwch

Mae chwe wythnos o wyliau haf bellach wedi dirwyn i ben ac mae’n bryd dychwelyd i’r ysgol am dymor arall.  Bydd y ffyrdd yn prysuro a’r palmentydd o amgylch ysgolion yn llenwi wrth i rieni fynd â’u plant i’r ysgol yn y bore a’u casglu yn y prynhawn.  

Rhwng 9 a 13 Medi bydd GanBwyll yn rhedeg ymgyrch 20mya tu allan i ysgolion cynradd ledled Cymru, gyda’r nod o orfodi’r terfyn cyflymder sydd wedi ei bennu yn yr ardaloedd hynny er mwyn diogelu plant ysgol a’u rhieni.

Mae’r terfyn hwn yn ei le er mwyn lleihau risg gwrthdrawiad a allai achosi anaf neu niwed i blentyn, ond gwaetha’r modd mae rhai modurwyr yn parhau i oryrru.  Bydd ein swyddogion lleihau anafiadau yn bresennol tu allan i ysgolion ledled Cymru yn ystod y bore a’r prynhawn trwy gydol yr wythnos i hybu gyrru cyfrifol ac i orfodi’r terfyn cyflymder.

Ein gobaith yw gallu adrodd na ddaliwyd yr un modurwr yn goryrru yn yr ardaloedd hyn yn ystod yr wythnos.  Nid gwneud arian ar draul modurwyr yw’r nod, ond gwneud ffyrdd Cymru’n fwy diogel i bawb.  Os na ddaliwn fodurwr yn goryrru, felly, bydd hynny’n arwydd bod ein gwaith gorfodi yn gweithio.

Gydol yr wythnos honno ym mis Medi, os gwelwch fan mesur cyflymder tu allan i ysgol gynradd eich plentyn neu yn eich cymuned, cofiwch ein bod yno i ddiogelu’r plant a’r rhieni wrth iddynt fynd i’r ysgol a gadael ar ddiwedd y dydd.

